
Қаршадайынан халықтың қа-
мын ойлап, туған елі мен жерін 
жанындай сүйіп өткен Бүркіт Ыс-

қақов сынды азамат өмірге өте си-
рек келер. Оның бақилық болға-
нына да он жылдың жүзі ауыпты. 
Ол жас кезінің өзінде-ақ Кеңес 
өкіметінің, коммунистік қоғамның 
әділетсіздігін, халыққа істеп отыр-
ған қиянатын зерделілігінің арқа-
сында ерте аңғарып, оған жан-
тәнімен наразы болды. Саяси 
көзқарасы да ерте қалыптасып, 
ерте жетілді. Оның әңгімесін 
өмірден көрген-түйгені көп үлкен 
кісілердің өзі таңдана да сүйсіне 
тыңдайтын. 

Мектепте оқып жүргенінде-ақ 
«Ақын Бүркіт» атанып, өте беделді 
болды. Сол кезде ол «Жас әде-

биетші» үйірмесін басқаратын. 
Сабақ аяқталғаннан кейін үйірме 
мүшелері жиналып алып кітап 
оқып, талқылаймыз. Кітапты 
мәнерлеп оқып беретін, көбінесе, 
Бүркіт еді. Бір күні ол Сәкеннің 
«Қызыл ат» поэмасын алып келді. 
Бәріміз оған таңдана да, үрке де 
қарадық. Өйткені, Сәкен, Бейім-

бет, Ілияс секілді арыстар «халық 
жаулары» болғандықтан олардың 
шығармаларын оқуға рұқсат жоқ. 

Бүркіт біздерге-Сәкенді ерек-
ше сүйетіндігін, тіпті олардың ха-
лық жаулары еместігін айта келіп, 
поэманы оқып берді. Шығарманы 
талқылай келіп, әңгімені ұжымда-
стыру кезіндегі асыра сілтеу, оның 
нәтижесінде қазақ халкының 
1932-1933 жылдардағы аштан 
қырылуы туралы өрбіттік. Аштық 
алапатын бәріміз де басымыздан 
өткерген екенбіз. 

Біз оқыған Казгородок селосы 
бұрын Нұра ауданының орталығы 
болған. Сол кезде мұндағы адам-
дар суық ұрған шыбындай қыры-
лып еді. Әсіресе, Жаңаарқа ауда-
нынан шұбырып келген аш-арық-
тардың бірде-бірі тірі қалмады. 
Әбден титықтаған аш адамдар 
күресіндерде, үйлердің ығында, 
қора-қопсы мен өз үйлерінде өліп 
қала берген. Қыстыгүні бұларды 
ауылдың сыртындағы шұңқырла-
рға сүйреп апарып тастай берсе, 
жаз шыға иістене бастаған мүр-
делерді көму қиынға соқты. 

Қазақты біржола қырып кете 
жаздаған бұл сұмдық туралы ол 
кезде ешкім жақ ашып айта ал-
майтын. Ал біз Бүркіттің көп 
нәрсені андай білетіндігінің арқа-
сында сол кездегі қазақтың басы-
на үйірілген бұлттың қайдан пай-
да болғанын біршама түсініп қал-
дық . Бұл біздің жас жүрегімізді жа-
ралап, жанымызға өмір бойы 
өшпестей дақ салды. Сондай 
аяусыз қырғынға душар болмаған-
да қазіргі қазақтың саны ең аз де-
генде 20-25 миллионғажетіп, рес-
публика халқының басым көп-
шілігі болып отырар едік. Өз ана 
тілін білмейтін бүгінгідей шала 
қазақтар да болмас еді. 

1940-1941 оқужылында біртоп 
оқушы Қарағандыдағы екі жыл-
дық мұғалімдер институтына 
келіп, оқуға түстік. Ауылдағы әде-
биет үйірмесінін мүшелері едік. 
Бәріміз бір бөлмеде жатамыз. Бо-
лып жатқан халықаралық саяси 
оқиғалар жайында әңгімелесіп 
отырамыз. Бүркіт біздерге үнемі 
бір соны әңгіме айтып, не газет-
журнал, кітаптар әкеліп, оқып 
береді. Бізді оның кез келген әң-
гімесі қызықтырушы еді. Әсіресе, 
оның Алаш партиясы, Алаш ақын-
дары туралы айтқандарына құныға 
түсетінбіз. Ахмет Байтұрсынов, 
Міржақып Дулатов, Мағжан 
Жұмабаев, Жүсіпбек Аймауытов-
тардың өлеңдері жүрегімізге жылы 
тиіп, көңілімізге қона кетеді. 
Мемлекетімізді «Алаш» сияқты 
партия басқарып отырса, халқы-
мыз мұндай күйзеліске ұшырамас 
еді-ау деп армандадық.Олардың 
өлеңдерін тез жаттап алып жүрдік. 

Мәселен, Ахаңның: 

«Қазағым, елім, 
Қайқайып белің, 
Сынуға тұр таянып. 
Талауда малың, 
Қамауда жаның, 
Аш көзіңді, оянып! 
Қанған жоқ па әлі ұйқың, 
Ұйықтайтын бар не сиқың?!», 

— деген өлеңі. 
Шіркін, данышпан-ай, қазақ-

тың басына түскелі тұрған қаралы 
күндерді қалай болжап айтқан деп 
таңданамыз. 

1941 жылғы ақпан айының бас 
кезі. Әдеттегідей, Бүркіттің әңгіме-
сін тыңдап отырмыз. Бүгін ол ерек-
ше шабыттана сөйлеп тұр. Жан-
жақты дамыған АҚШ, Англия, 
Франция сияқты капиталистік ел-
дерде бірнеше партиялардың қатар 

өмір сүретіндігін, 
мемлекет басқа-
руға сайлауда жең-
ген партия тағай-
ы н д а л а т ы н ы ң 
әңгімелеп берді де: 
«Ал біз халық қа-
мын ойлайтын, 
халық үшін ғана 
қызмет ететін жа-
ңа партия құруы-
мыз керек», — де-
ді. Бұл пікірі бізді 
қатты қызықтыр-
ды, бәріміз жаңа 
партияның атын 
қоюға таласа бас-
тадық. Бүркіттің 
біз ұсынған атау-
ларға көңілі толма-
ды. 

— Жолдастар, 
— деді ол, — біздің 
партиямыз «Елін 
сүйген ерлер пар-
тиясы», қысқар-
тып айтқанда 
«ЕСЕП» деп атал-
сын. Осы отырған 
бәріміз бүгіннен 
бастап осы парти-
яның мүшелеріміз. Бұған бәріміз 
риза болып, қол шапалақтап 
жібердік. 

Сөйтіп, өзіміз бір жаңа партия 
құрдық деп қуаныстық та қалдық. 
Сол күні «ЕСЕП»-тің мүшелері деп 
атажандар мыналар еді: Бүркіт Ыс-
қақов (көсемі), Махмет Теміров, 
Елеш Бимағанбетов, Дәкен Шала-
беков, Аманжол Дүйсенбин, Әшім 
Сүлейменов, Жанайдар Әубәкіров. 
Бұлар институтта оқып жүрген 
студенттер. Бұдан басқа ауылда 
тұратын пікірлес достарымызды да 
партия мүшелері деп есептедік. 
Олар: Рақыш Бұйрабеков, Кәмәли 
Рахметов, Қажыкен Тінтаев, Ба-
лапан Сәкібаев, Орынбай Саука-
нов, Аққошқар Мұқанов, Байда-
лы Боқаев, Ақаш Мұқанов, Сай-
далы Кенжебаев (Мақуов), Дәулет-
бек, Қыздарбек Әкімбековтер. 

Бүгінгі санымыз аз болса да, 
алдағы уақытта тілектестер қата-
ры мыңдаған адамға жетеді деген 
үмітпен қуандық. 

Бүркіт бірге оқып жүрген сту-
денттермен ғана емес, сол кездегі 
Жамбыл атындағы жалғыз қазақ 
мектебіне барып, өз пікірін оқу-
шыларға да айтып жүрді. Біздер-
мен пікірлес деп тарих факуль-
тетінің студенттері Нүркенов Ах-
метжан, Сейітов Қайлеш, Аманба-
ев Мұқаш, Әубәкіров Хайридденді 
атайтын. Институтта Бүркітпен 
жақын дос болғандардың бірі 
Жаппар Өмірбеков еді. 

«ЕСЕП» тілектестерінің саны 
ойлағанымыздай біртіндеп өсе 
берді. Олардың ішінен ерекше 
атайтындары Оңайбек Құдышұ-
лы, Орынбай Айтмағанбетов еді. 
Бүркіт Оңайбекпен өмірінің соңы-
на дейін жақсы сыйласып өтті. 

1941 жылы 22 маусымда сұра-
пыл соғыс басталды. «Енді біз не 
істеуіміз керек?» деген сауалға 
Бүркіт мынадай пікір айтты: 

«Мүмкіндігі болса, ешқайсы-
мыз да соғысқа бармауымыз ке-

рек. Біз кімді қорғап, не үшін со-
ғысамыз? Бізде жанды салып қор-
ғайтындай тәуелсіз болып отырғ-
ан өз мемлекетіміз бар ма? Әрине, 
жоқ. Кеңес Одағы деп жүргеніміз 
еріксіз халықтардың абақтысы. 
Коммунистердің түпкі мақсаты — 
өз үстемдігін дүние жүзіне тұтас ор-
нату. Ендеше қазақ сияқты аз ұлт-
тар түптің түбінде өзінің ұлттық 
қасиеттерінен жұрдай болып, 
өмірден өшіп те кетеді. Олай бол-
са, өзімізді құртып келе жатқан, 
тіпті бір жола жоқ қылатын ойы бар 
қоғамды не үшін қорғаймыз?!». 

Оның ой-санасы ерте оянып, 
әділетсіз қоғамға үнемі қарсы бо-
лып отыратындығы туралы Қазақ-
станның көрнекті ақын-жазушы-
ларының бірі Жаппар Өмірбеков 
«Қайсар, тынымсыз ғалым» деген 
(Бүркіттің 70 жылдығына арналғ-
ан) мақаласында былай деп жазғ-
ан еді: 

«Ол жасынан өзінше ойлап, 
көзқарасын ашық айтып жүретін. 
Соғыс уақытында Сталин туралы 
бір ауыз өлең шығарып айтып 
жүрді. 

Жастарды айдап ұрысқа, 
Қарттарды айдап жұмысқа, 
Қан қақсатты халықты, 
Осынысы дұрыс па?! 
Ол кезде мұндай өлең үшін жа-

залау орындарына түссе, соттап 
жібереді. Бүркіт кешікпей әскерге 
барып құтылды» («Орталық Қазақ-
стан», 10желтоқсан, 1994 жыл). 

«ЕСЕП»-тің алғашқы мүшеле-
рінің көбі әскерге алынып, кей-
біреулері сотталып, қатарымыз 
сиреп кетті. Бірақ қоғамның әділ-
етсіздігін көріп өсіп келе жатқан 
кейінгі саналы жастар «ЕСЕП»-тің 
азаттықты аңсаған асыл арманын 
әрі қарай жалғастыра берді. Ке-
ңестік қатал жаза қанша тұншық-
тырып отырса да, әділетсіз қоғам-
ды сүймейтін наразылық нышан-
дары әр жерде көрініп қалып жүрді. 

1944 жылы Қарағандыда бір 

топ жастарды Кеңес өкіметіне 
қарсы саяси пікірлері үшін 
қамауға алды. Оларға «Елін сүйген 
ерлер партиясын» «ЕСЕП», яғни 
Кеңес өкіметіне қарсы ұлтшыл 
ұйым құрдыңдар деген айып та-
ғылды. Бұлар: Зейнолла Әбділдин, 
Бейсембай Жаксылықов, Асығат 
Рүстемовжәне Жаппар Өмірбеков 
болатын. Оларды қатты қысымға 
алып: «Қоғамға қарсы мұндай жат 
пікірді сендерге кім үйретті?», — 
дегенде, бәрі де Бүркіттің атын ата-
ған. Олардың мұнысы жапқан 
жала емес, шындықты айтқаны 
еді. Мұнан кейін де жоғары оқу 
орындарында, тіпті мектепте оқып 
жүрген жастардың азаттықты 
аңсау әрекеттері еш уақытта тоқ-
таған жоқ. 

А л п ы с ы н ш ы 
жылдардың бас 
кезінде кейбір қа-
лаларда қоғамға 

қарсы деген күдік-
пен ұсталған бір-
қатар студенттер 
қамауға алынып, 
жазаланды. Осы 
кезеңде Қараған-
дыда институтта 
оқып жүрген 
Кәмел Жүнісов, 
Кәрім Сауғабаев,.-
Мақсым Омарбе-
ков сияқты сту-
денттерді оқудан 
шығарды. Бұларға 
да «ЕСЕП» деген 
ұлтшыл ұйым құр-
дыңдар» деген 
айып тағылған. 

Сөйтіп, 1941 
жылы Бүркіт ұй-
ы м д а с т ы р ғ а н 
«ЕСЕП» азаттық-
ты аңсаған жас-
тардың көңілінен 
шығып, әр уақыт-
та, әр жерде қол-
дау тауып отырды. 

1917 жылы «Алаш» партиясынан 
басталған азаттыққа, бостандыққа 
ұмтылу тоқтап қалмай, 1986 жы-
лғы желтоқсандағы жастардың 
ашықтан ашық бас көтеруіне ұла-
сты. 

1950 жылдың желтоқсанында 
«Правда» газетінде Шойынбаев, 
Айдарова және Якуниндердің 
«Қазақстан тарихы мәселелерін 
маркстік-лениндік тұрғыдан баян-
дайық» деген мақаласы жариялан-
ды. Бұл мақалада Ермұхан Бекма-
хановтың «XIX ғасырдың 20-40 
жылдарындағы Қазақстан» деген 
кітабы қатты сыналды. Онда Ке-
несары қозғалысы феодалдық-
монархиялық , ұлтшылдықтың 
көрінісі делінді. Оның ешқандай 
бұқаралық сипаты болған жоқ де-
ген тұжырым айтылды. Бекмаха-
новты ескілікті көксеген ұлтшыл 
деп айыптады. 

Бүркіт екеуміз Кенесарыны 
халықтың қамын ойлап, қазақты 
отаршылдық бұғауынан құтқаруға 
ұмтылған қаһарман деп дәлелдеп, 
«Правданың» өзіне жіберу және 
Алматыдағы беделді газеттерге жа-
риялату үшін мақала дайындадық. 
Бұған Бүркіт кейбір беделді тарих-
шыларды тартпақ болды. Бұл 
пікірімізді жұрт білсін деп ашық 
айтып жүрдік. 

1951 жылдың 18 қаңтарында 
Бүркіт екеумізді тұтқындап, қат-
ты қысымға алды. «Сендер оқуға 
рұқсат етілмеген Алаш ақындары-
ның кітаптарын оқып, өлеңдерін 
жаттап, басқаларға айтып жүріп-
сіңдер. Ол кітаптарды қайдан ал-
дыңдар?» деген сұраққа ауыр соқ-

қыдан әбден есеңгірегеннен кейін 
шындығын айтып жауап беруге 
мәжбүр болдық. 1941 -1942 жылда-
ры институтта қазақ әдебиетінен 
сабақ берген Айтбай Нәрешевтің 
үйіндегі кітапханасынан оның інісі 
Рамазан Нәрешев арқылы алып 
оқитынымызды айттық. Оның 
кітапханасы ол кез үшін өте бай 

және сирек кездесетін кітаптар да 
табылатын. 

Ақыры 1951 жылдың 14-15 ма-
усымында Қазақ Республикасы-
ның Жоғарғы соты РСФСР Қыл-
мысты істер кодексі 58-бабының 
10-11 тармақтары бойынша Бүркіт 
Ысқақов, МахметТеміров, Айтбай 
Нәрешевтерді 25 жылға кесіп, 
қосымша 5 жыл азаматтық құқтан 
айыру туралы үкім шығарды. Ра-
мазан Нәрешевті, Мұстахым Азан-
баевты, Жекен Қалиевті 10 жылға, 
Адырбек Аманқұловты 8 жылға 
соттады. 

Сөйтіп, біздерді Кеңес өкі-
метіне қарсы ұлтшыл ұйым 
құрған, ұйымның мақсаты Орта 
Азия республикалары мен Қазақ-
станды Кеңес Одағының құрамы-

нан бөліп алып, Түркияның қол-
дауымен буржуазиялық ұлттық 
мемлекет құру болған, Кеңес 

қоғамына қарсы үгіт-насихат 
жүргізген, тыйым салынған әдеби 
кітаптарды көпшілікке таратып 
отырған деп айыптады. Бұл айып-
тау Бүркіт екеуміз үшін жабылған 
жала емес, нағыз шындық. Қолы-
мыздан ештеңе келмесе де солай 
болса-ау деп армандағанымыз рас 
еді. 

Ақыры, әр жердегі лагерьлер-
де алты жылдай азап шегіп, 1956 
жылы елге оралдық. Бүркітпен 
Алматыда кездестім. Елге келген-
нен кейін байқағанымыз — 
кеңестіктер қазақтардың жеке ұлт 
есебінде өмір сүруін құртуға 
кіріскендей екен. Атамекенімізге 
бұрын қаптатып әкелген адамда-
ры аздай-ақ, енді тың жерлерді 
игереміз деген сылтаумен жаңа 
кеңестік отаршыларды орналасты-
рып жатыр. Қазақ мектептері жа-
была бастаған. Бұрын да ана тілін 
шала білетін жастар өз ұлттық , 
дәстүрлерін таза ұмытып, тіпті өз 
ұлтын менсінбей, мәңгүрттеніп 
кеткен. Сөйтіп, қазақ халқы шет-
тен келген қалың тобырдың ішінде 
құмға сіңген судай боп құрып ке-
туге айналған. 

Бүгіндері қазаққа бір Құдай-
дың өзі болысып, қызыл империя 
күйреп, құлдықтан құтылып, өз 
алдына дербес, егемен ел болып 
отырмыз. Бүркіттің аңсаған арма-
ны да осы еді. Оның бұл күнді көре 
алмай, дүниеден ерте кетуі 

өкінішті болды. Ол өмірден өтер ал-
дында Қазақстандағы қазақтар-
дың саны республика тұрғындары-
ның 29 пайызына дейін құлдырап, 
азайып кетіп еді. Бұл оның жаны-
на қатты батты. Шашылған тары-
дай әлемнің әр түкпіріне босып 
кеткен қазақтардың басын қосып, 
өздерінің ежелгі атамекеніне қай-
тармаса, әрқайсысы әр жерде 

өзінің ұлттық тілінен де, дәс-
түрлерінен де айырылып, жоғалып 
кетеді-ау деп қиналатын. Шет 
елдердегі қазақтарды түгел қайта-
рып, Қазақстандағы қазақтардың 
санын өсірсе ғой деп армандады. 

Құдайға шүкір, қазір бөтен ел-
дерде жүрген қандастарымыз аты-
ның басын атажұртына бұра бас-
тады. Енді Отанын сүйген азамат-
тардың, бүкіл халықтың арманы — 
тәуелсіз мемлекетіміздің іргесі ны-
ғайып, шаруашылығы да, ғылы-
мы да, мәдениеті де дамыған ал-
дыңғы қатарлы ел болуы. Сонда 
ғана Алаштың Бүркіт сынды туған 
елінің азаттығы үшін арпалысқан 
барлық абзал азаматтарының 
көксеген арманы орындалып, ару-
ақтары риза болмақ. 

Махмет ТЕМІРҰЛЫ, 
«ЕСЕП»-тің Кеңес 

лагерьлерінде азап шеккен мүшесі. 

Көбетей ауылы, 
НҰРА ауданы. 

